
           Туган җир…   Туган авыл…

     Йөрәккә нинди якын һәм кадерле бу сүзләр. Безнең һәрберебезнең  газиз туган йорты, нигезебез урнашкан кадерле туган авылы бар.

    Һәр авылның үзенә генә хас кабатланмас,  истә кала торган урыннары күп. Сокланып туймаслык тугайлар, челтерәп ага торган йөгерек чишмә буйлары, җикән камыш  белән  капланган  сазлыклар,

балыклы күлләр, куе әрәмәләр белән уратылган елга үзәннәре,туган ягыбызның кырлары, басулары, шаулап торган урманнары күңелләргә рәхәтлек биреп, туган туфракка мәхәббәт тәрбияли. Кая гына барсак та, нинди генә матур урыннарны күреп соклансак та, туган төбәгебезнең гүзәллеген берни дә алыштыра алмый. Туган ягыбызның һәр сукмагы, һәр агачы, һәр авылы аның барча кешеләре күңелгә  ифрат та якын. Тәпиләп киткән, беренче тапкыр әттә - әннә  дип әйтергә өйрәнгән вакыттан ук күңел түренә туган телебез аша кереп утырган ул кадерле урыннар…

        Безнең авыллар милләтебезнең мактанычы булырлык ул һәм

кызлар тәрбияләп үстергәннәр. Халкыбызның күренекле шәхесләре Салих Сәйдәшев, Бакый  Урманче, Хәсән  Туфан,  Сибгать  Хәким  һәм

башка бик күбәүләр авыл чирәмендә тәгәрәп үскән. Илһамны да алар туган яклары табигатеннән алган булсалар кирәк. Юкса, бетмәс-төкәнмәс  моң,  рухи көч, сүнмәс иҗат чишмәсе кайдан килергә мөмкин. 

        Зәкия Туфайлова үзенең «Туган ил» шигырендә туган туфракның асыл мәгънәсен күңел кылларының  иң нечкәләрен дә хәрәкәткә китерә торган итеп күрсәтә:
                          Туган ил ул – алтын арышлар,

                          Туган ил ул – зифа камышлар,

                          Туган ил ул – иркен болыннар,

                          Болыннарда нәни колыннар.

                          Туган ил ул – зәңгәр диңгезләр,

                          Туган  туфрак, үскән нигезләр,

                          Туган илдә барыбыз бертуган

                          Бик кадерле  безгә ул шуңа,

                          Туган ил ул була бер генә, -

                          Туган илнең кадерен бел генә.  

    Әйе, туган җиребез, туган илебез Татарстан һәм андагы авылларыбыз күз карасыдай кадерле һәм газиз безгә. Аларда безнең нигезебез, тамырларыбыз һәм өметебез.

       Авыллар,авыллар… Аларда безнең үткән тарихыбызның бер өлеше, халыкның моңы, кайгысы - шатлыгы, куанычлары һәм сагышы. Аларның берләре бик борынгы, икенчеләре шактый соң барлыкка килгән. Һәрберсенең үз үсеш тарихы, үз даирәсе, үз мохите, үзенең данлыклы кешеләре бар. Шуның өстенә авыллар милләтебезгә,халкы-бызга җиң сызганып хезмәт итүче кадрлар бирә торган изге урыннар.  Авыллар гөрләтеп яшәсә, милләт, халык яшәр, үсәр һәм көчәер.

      Һәр төбәкнең, һәр халыкның үзенең үсеш баскычларын, чорларын чагылдыра торган тарихи берәмлекләре – үзенә  генә хас атамалар сис-темасы бар.

        Авыл һәм шәһәрләребез атамалары – безнең чал тарихыбыз, ата-

бабаларыбыздан калган газиз мирасыбыз. Атамаларны үзгәртмичә,

колакка ятышсыз тљрле исемнәр белән алмаштырмыйча, үзгәртелгән

тарихи исемнәрне кире кайтарып, күз карасы кебек кадерләп саклау –

һәрберебезнең намус эше.

         Рефератымда сүз, минем өчен иң кадерле булган, иң гүзәл урыннарга бай, табигатьнең   бер оҗмах  почмагы турында барыр. Ул  минем  туган  авылым – Күәм.  Авыл утырган урын бик матур. Аны икегә бүлеп Күәм елгасы ага. Аның  ярларын бөдрә таллар бизи. Җәй көне ул каз-үрдәк белән тула, балаларның шат тавышына күмелә.

    Тирә-юнендә печәнлек, җиләклек. Табигатьнең матур почмакларына

килсәң, моннан кайтып китәсе дә килми.

           Әйткәнемчә, авыл атамалары һәрберсе диярлек чал тарихка барып тоташа.  Әгәр  онамастика, топонимия   мәгълүматлары   тарих,

этнография, археология,  мифология,  фольклор  хезмәтләрендәге  доку-

менталь информация һәм тел җәүһәрләре белән ныгытып барылса, топонимның  мәгънәсен  ачу  халыкның  килеп чыгышын ачыклау өчен

өстәмә материаллар бирә.

           Күәм атамасы нәрсә аңлата соң? Исемендә нинди сер саклый бу авыл? Куман-кубан,   коман-кобан  сүзләре  Кубян  атамасының  борын-

гы формасына якын тора. …Урта Идел буйларына команнар болгарлар килеп утырганга кадәрге чорларда ук саркып     кергәннәр һәм бу тирәләргә әле кыпчаклар килгәнче үк коман-кобан-кабан атамасы алган ойконимнар һәм гидронимнар барлыкка килүгә сәбәпче булганнар. Авылымның исеме дә шул  тарихка бәйле.

     Авыллар тарихы турында сүз барганда, алар урнашкан мохит турын-да сөйләү, һичшиксез, зарури.

       Билгеле булганча, елга-суларны бабаларыбыз изгеләштергәннәр,

аларга табынганнар, гыйбадәт кылганнар, шәһәр һәм авылларын елга- инеш, күл, чишмә-кизләү тирәләренә торгызганнар. Һәр авылның  тирә-юнь табигатен берәр яки берничә төр  су чыганагы бизи.

        Халыкның тормышы, көнкүреше су белән бәйле. Су янында урманы, тавы, ышнасы, аланы, тугае, сазлык-баткаклыгы, болыны, коесы, юллары, изге урыннары була.

   Күәм авылында да бар андый урыннар. Халык ул урыннарны үзенчә атаган  һәм бу урыннар белән горурлана.

     Мин, Сезне, үзебезнең авыл тирәсендә булган истәлекле урыннар һәм аларның атамалары белән таныштырасым килә.

     «Даулы болыны.» Күәм авылының көньяк читеннән болын башла-на. Ул Ашыт елгасына кадәр  барып куаклыкка килеп төртелә. 19 нчы гасырда Ашытның тугайланып Әтнә җиренә кереп торган өлеше, бик яхшы печәнлек җир, Әтнәлеләр кулына кала. Чөнки Ашытның шул бөгелгән урыны, югары агым белән түбән өлеше турыдан тоташтыры-лып канау казыла.

          Авылдашларым бу җирне даулап адвокат Рәхмәтулла абзый аша «югарыда» эш йөртеп карыйлар. Тавышка калган болын хәзер дә Әтнә җиренә керә һәм «Даулы болыны» дип атала.

       Шундый истәлекле урыннарның берсе «Казаклар елгасы». Кайчан-дыр  авылыбызга  йомышлы казаклар    күчереп утыртыла.Авылның көнбатыш өлешендәге коры елга буена   аерым бер урам булып төпләнәләр алар. Катнаш никахлар нәтиҗәсендә алар татарлашып бетәләр. Алардан калган зират - «Казаклар зираты», ә шул коры елга, күптән инде анда йортлар булмаса да «Казаклар елгасы» дип атап йөртелә.

           Җәй җитсә, бөтен кеше җиләк җыярга йөри башлый. Ә җиләкнең иң күп урыннары бөтен җирдә дә булмый. Ә менә авылыбызның төньяк көнбатышка урнашкан зур гына бер аланы бар. Анда инде җиләк Г.Тукай әйткәнчә: «күз ачып йомганчы җыярсың бер чиләк».Бу алан «Урыс аланы» дип атап йөртелә. Россия империясе составында яшәгәндә башка милләт халыкларына тимерчелек белән шөгыльләнү тыелган була. Шул исәптән безнең Күәмебездә дә дүрт тимерчелек булып, анда берәр урыс тимерчесе эшләгән. Авыл халкы аларны кадер-ләп, карап тоткан.

          Авылыбыздан чыгып, ике йөз метр чамасы барсаң «Урыс аланы» на килеп чыгасың. Бу, җиләк кенә үсә торган урын түгел, анда җитмеш төрле дару үләне үскән  искиткеч алан  да. Менә шушы алан урыс тимерчеләре өчен печәнлек итеп файдаланылган.
           Күәм авылының көньяк-көнчыгышында Ашыт елгасы буенда авыш таулык бар. Аны «Имәнсәр басуы» дип атыйлар. Чөнки моннан 1000 еллар элек анда шаулап имәннәр үскән. Бу тирәгә күчеп килгән кыпчак токымнары имәннәрне кисеп төзелешкә файдаланганнар. Тамырларын төпләп, яндырып беренче басуларын булдырганнар. Хәзер дә «Имәнсәр басуы» дип йөртелә.

           Иң истәлекле урыннарның берсе «Әүлия каберлеге». Бу урын иң изге урыннарның берсе. Һәр ел бу изге урынга олылар, кечеләр, ерактан кайткан кунаклар җыела. Алар анда изгеләргә дога кыла, әйткән нәзерләрен үти. Бу җиргә атама ничек бирелгән соң?.

           Бу тирәгә килеп чыккан кыпчак ханы Күәм җирләренең көньяк көнбатыш өлешенә Ашыт елгасы буена урнашкан тау башына кирмән салдыра. Шунда көн итә башлыйлар. Мәҗүси динен тотучы хан үзенең дин әһелләрен кирмәннән көнбатыштарак имәнлеккә җирләтә. Соңрак бу изгеләр зияратына ислам дине әһелләре дә җирләнә. Шунлыктан бу урынны «Әүлияләр каберлеге» дип атыйлар.

             Минем иң яраткан бер урыным бар. Ул - Калатау асты. Бу авылның иң матур урыннарының берсе. Кирмән булган урыннан бер

чакырым чамасы төньякта тагын да биегрәк калкулык бар. Аны«Ка-

ланча тавы» дип тә атыйлар. Авылыбыз аксакалы Галиев Мөбәрәкҗан

ага әйтүенчә, шәһәрчек шушында булырга тиеш. Ләкин бу урында кала төзелеше киң җәелеп китә алмый. Сәбәбе: Ашыт елгасы киңлеге һәм тирәнлеге ягыннан зур кала урнашу өчен җавап бирми. Кайчандыр кешеләр яшәгәнлектән бу тауны әле дә булса «Калатау» дип йөртәләр.

                    Тарихка без, чумсак, чыга алмабыз,

                    Тик исемен дә әйтми кала алмыйм.

                     Ни рәвешле исеме шулай булган

                    Төньяк басуыбыз - «Канауның».

                    Җогып белән чиктәш Күәм җирен

                    Җогыплылар сука белән ярган.

                    Шулай сука белән «канау» ярып,

                    Үзләренә аны бүлеп алган.    

                    Безнең бабайлар да кайнар булган,

                     Орышканнар җогыплылар белән.

                    «Канау» дигән җиребез шулай итеп

                    Хәтта адәм канын, яшен күргән.

    Садриев Равил абый әйткәнчә, һәр урынның үз тарихы, үз атамасы

бар.  Һәр  атама  безнең   борынгы  тарихыбызны, данлы үткәнебезне

көзгедәй чагылдыра. Бер атама да юкка гына бирелмәгән. Аларның
нигезендә атама кую өчен берәр сәбәп ята. Бер ишеләре  этнонимга,

икенчеләре тарихи вакыйгаларга, өченчеләре гадәт-йола кануннарына

һәм башка үзенчәлекләргә нисбәтле рәвештә бирелә.

        Безне чолгап алган мохит - безнең хәзергебез һәм үткән тарихыбыз ул. Һәм бу мохиттәге һәр атама шул тарих  сәхифәләренә алтын хәреф белән язылган.

